
 
 
 

 
 

 

 

Cuira, ils 2 da settember 2026 

Communicaziun a las medias 

 

Il digidi va en la terza runda 

Sonda, ils 24 d’october 2026, ha lieu a Cuira la terza ediziun dal digidi, l’occurrenza 

participativa da la Lia Rumantscha per la digitalisaziun dal rumantsch. Tranter auter sa 

fatschentan las participantas ed ils participants cun Wikipedia e cun in program che 

discurra rumantsch. Ma tgi che ha gust po anc inoltrar atgnas ideas e contribuir uschia a la 

transfurmaziun digitala da nossa lingua. 

Il digidi è in’occurrenza per in e scadina. Per sa participar na ston ins betg avair savida da 
digitalisaziun, mabain ideas creativas per promover il rumantsch en il mund digital. Mintgin:a 
po proponer ina gruppa da lavur. Quant vasts ch’ils temas pon esser, mussan ils projects gia 
planisads: 

- Rumantsch en in gieu da computer 

In programmader da la Svizra tudestga creescha ina modificaziun per il gieu da 
computer “Age of Empires”. Ina part da l’armada svizra en quest gieu da tactica 
militara duai discurrer rumantsch. 

- Dapli artitgels rumantschs sin Wikipedia  

Wikipedia cumpiglia oz var 4’000 artitgels rumantschs. Per generar anc dapli 
texts, tschertga ina gruppa da lavur sustegn durant il digidi. 

- Mussar al computer da discurrer rumantsch  
Sin basa d'ina cooperaziun cun la Lia Rumantscha preschenta l’Universitad da 
Turitg in prototip d’in program da computer che sa discurrer tut ils tschintg 
idioms e rumantsch grischun. 

- In chatbot per emprender rumantsch 

La Scola auta spezialisada dal Grischun preschenta la versiun finala da ses chatbot 
“idiomVoice” che po vegnir duvrà per emprender sursilvan. 

 



 
 
 

 
 

 

 

Las gruppas da lavur porschan in vast spectrum tematic e pussibiliteschan a tut:tas da far part 
dal moviment digital rumantsch. Ulteriuras gruppas ed ideas èn bainvegnidas. 

Il digidi ha lieu en la Scola chantunala grischuna e cumenza a las 9.30. Suenter ina curta 
introducziun da la Lia Rumantscha entschaivan las gruppas da lavur. L’entir di pon las 
participantas ed ils participants lavurar en cuminanza vi da lur projects. Il gentar communabel, 
las pausas da café e l'aperitiv da finiziun porschan chaschuns per discussiuns da tuttas sorts. 

Il digidi è ina fitg bun’occasiun per s’infurmar davart la digitalisaziun dal rumantsch e per 
contribuir a ses svilup. Dapli infurmaziuns e l’annunzia sin: 

https://www.liarumantscha.ch/rm/news/digidi-2026 

 

 

Persuna da contact 

Ignacio Pérez Prat, responsabel per la transfurmaziun digitala, Lia Rumantscha, 
ignacio.perez.prat@rumantsch.ch, +41 (0)81 258 32 27  

